
Sin ina lunghezza da sis km èn massa peschs crappads pervi da l’aua
gronda e dal gliet lavà en il Spöl la fin mars da l’onn passà. KEYSTONE

Mess ad acta la muria
da peschs al Spöl

En connex cun la muria da pèschs
en il Spöl dals 30 damars 2013 ha
la procura publica dal Grischun
abolì la procedura penala. Las in-
vestigaziuns da las autoritads sco
era da la Scola politecnica da Lo-
sanna èn vegnidas a la conclusiun
ch’il schabetg na saja betg sa resul-
tà pervi da sbagls da manaschi. Ils
schabetgs che hajan chaschunà
l’incap stettian en connex cun il
livel bass da l’aua en il lai da fer-
mada e sajan capitads a moda
spontana, senza ch’il manaschi
avessia contribuì sin ina moda u

l’autra al schabetg, uschia scriva la
procura publica grischuna. L’in-
driz per dosar l’aua n’ha betg
funcziunà perquai ch’el era stuppà
cun sediments. Perquai è l’indriz
vegnì derschentà, quai che saja ne-
cessari ord vista tecnica dal mana-
schi. Entras in incap tar las Ovras
idraulicas Engiadina SA è il Spöl
vegnì cuvert cun lozza sin ina
lunghezza da sis km (davent dal
mir da fermada Punt dal Gall fin
il batschigl da regulaziun Ova
Spin). Blers peschs ed auters ani-
mals da l’aua èn crappads.

La gasetta emnila dals Surmi-
rans, «La Pagina da Surmeir»,
cumpara a partir da l’auter onn
en in nov layout ed adina en co-
lur. Quai ha decidì l’editura
Uniun Rumantscha da Sur-
meir. Cun quest pass vegn la ga-
setta era pli chara. «La supra-
stanza da l’Uniun Rumantscha
da Surmeir è da l’opiniun ch’ina
gasetta duaia cumparair en co-
lur ed en in layout modern», ha
ditg Gion Capeder, suprastant
da la URS ch’edescha la gasetta
locala. Cun questa midada
s’augmenta il pretsch per l’abu-
nament per 25% sin radund

120 francs l’onn. Cun il rede-
sign e l’augment dal pretsch da
l’abunament duai «La Pagina da
Surmeir» era betg pli far
mintg’onn in deficit da radund
20 000 francs, ha ditgGionCa-
peder. Avess la «Pagina da Sur-
meir» da far vinavant deficits er
a partir da l’auter onn, alura
avess quai consequenzas per la
gasetta: «La mendra conse-
quenza pussaivla fiss ch’i na dess
nagina «Pagina da Surmeir» pli,
e ch’ins stuess alura tschertgar la
collavuraziun per exempel cun
La Quotidiana», ha ditg Gion
Capeder.

Nov vestgì per
«La Pagina da Surmeir»

Ina fin d’emna cun blera plievgia
Situaziun generala: La zona da
pressiun auta fa plaz ad ina zona
d’aria umida e labila.
Oz: En il Grischun èsi l’avant-
mezdi anc detg sulegliv. Il suen-
termezdi vegni pli e pli surtratg e
vers saira datti uradis u urizis. La
temperatura maximala è en-
turn 24 grads.
Prognosa: La sonda resti
en l’ost sitg fin versmezdi,
lura datti per part ferms
urizis u uradis. La dumengia èsi
brut e pil pli plovi. Il cunfin da
naiv è tar 2200 fin 2500meters. Il
glindesdi ed il mardi fai aura va-
riabla, enturn 20 grads. En il sid
èsi ferm surtratg cun uradis ed uri-
zis. La dumengia plovi per part
ferm. Il glindesdi èsi detg sulegliv.

Oz è il di da comme-
moraziun dals

uschenumnads Set sontgs
durmiders. Il temp enturn
quest di vala ord vista me-
teorologica sco decisiv per
l’aura. Perquai n’èsi betg
surprendent ch’i dat, almain
en la lingua tudestga, nu-
merusas reglas da purs per
quest di. Ina da quellas tuna
circa uschia: L’aura dals Set
sontgs durmiders tegna anc
set emnas a la lunga.

Malgrà il svilup tecnic
en la meteorologia,

malgrà apps da l’aura raffi-
nads, malgrà radar en temp
real e malgrà che adina da-
main persunas en Svizra la-
vuran en l’agricultura, ch’è
influenzada directamain da
l’aura, na paran las reglas da
purs betg dad ir en embli-
danza en la populaziun.
Pertge? Perquai ch’ellas èn
simplas e chapaivlas. E per-
quai ch’ellas cuntegnan
savens ina tscherta furbazza-
ria ed ina tschegnada. Re-
glas da purs èn l’emprova
da predir il svilup da l’aura,
cumbain ch’ins sa che l’aura
n’è betg influenzabla. Sco
tar ils «Wetterschmöcker»
dal Muotathal na fan ins lu-
ra er naginas renfatschas
areguard questas reglas sche
la quota da success da la
prognosa da l’aura fiss stada
meglra cun trair in simpel
dat. Ins accepta tschertas
insuffizienzas.

Da quai pudess ins er
emprender insatge per

la politica. La tendenza ad

in perfecziunissem exagerà
ed il giavisch da vulair reglar
mintga cas singul tras le-
schas èn enorms. Sch’i dat
insanua in svilup nungiavi-
schà vegnan immediatamain
pretendidas mesiras. E mesi-
ras en la politica signifi-
tgeschan cunzunt novas le-
schas ch’èn lura speranza
perfetgas. La perfecziun pre-
metta in aut grad da precisa-
ziun e da cumplexitad. Pro-
porziunalitad e sauna ra-
schun han adina damain
plazza en quest connex. La
chapaivladad per la burgaisa
ed il burgais va savens a per-
der. Gnanc pli l’impuls per
novas leschas cun agid d’ini-
ziativas dal pievel na para da
bastar: Novissimamain ve-
gnan schizunt inoltradas ini-
ziativas per chatschar tras
iniziativas precedentas. Tar
l’applicaziun da las leschas
vai la finala vinavant, pertge
ch’ins na dastga gea far na-
gins sbagls.

Grazia a social media è
ultra da quai mintgin

in expert. Las retegnien-
tschas da la societad, d’at-
tatgar persunalmain las per-

sunas che portan responsa-
bladad politica ed il persu-
nal statal, èn sa reducidas.
Ferma critica, e schizunt la
pretensiun ch’ina persuna sa
retiria – svelt è quai exprimì
respectivamain scrit cun la
tastatura, e bainprest po
quai chaschunar in «shit-
storm». Quest svilup n’è
betg mo empermettent,
pertge che la finala na sa
tracti betg mo d’ina nova
moda da participaziun e da
cooperaziun – che fiss tutta-
via positiva – mabain vegn
er cumprovà in clima da
mancanza da respect che
chaschuna lura en il meglier
cas impediments.

Uschia porscha il di dad
oz tuttina ina buna

chaschun da puspè ina gia-
da vegnir conscients tge
prestaziuns ch’il maun pu-
blic furnescha di per di. La
politica ed il persunal statal
sa stentan da lavurar per il
bain da la cuminanza. Che
betg adina tut po esser per-
fetg là, nua che umans lavu-
ran, è atgnamain logic. La
«quota da success» è den-
tant en mintga cas pli gron-
da che tar las reglas da purs.

Jau giavisch a nus tuts inbel di dals Set sontgs dur-
miders cun ulteriuras set
emnas bell’aura. Gea, e
cunzunt giavisch jau a nus
tuts ina tscherta toleranza
per sbagls, maniera e re-
spect en il dialog ed ina po-
litica chapaivla e nunsfurza-
da. Pertge che questa politi-
ca influenzescha il clima per
noss pajais e per noss chan-
tun. In clima, en il qual tuts
duain sa sentir bain.

Tge han ils Set sontgs durmiders
da far cun la politica?

■ TRIBUNA POLITICA

Granella ha laschà crescher ils custs tar segiradas da bajetgs
■ (rtr) L’onn passà è stà per las se-
giradasdabajetgs inonn sur lame-
dia pervi da donns elementars. Ils
donns èn cumulads sin 250 mil-
liuns francs. Contribuì ferm als

donns ha la granella ch’è crudada
l’onn passà en ils chantuns Vad e
Neuchâtel. Quai annunzia l’orga-
nisaziun tetgala da las 19 segiradas
da bajetgs chantunalas. Positiva

saja la situaziun sa sviluppada
l’onn passà tar ils donns da fieu.
Quests sajan stads bass en cumpa-
regliaziun cun la statistica dals da-
vos 20 onns.

